
Anna Maria Fosaa, formaður í ritstjórnini:

Um allan heim eru fólk farin at óttast, at talið av plantu- og djórasløgum fer at minka ógvisliga, so hvørt sum sløgini doyggja út.  Fólkatalið í heiminum økist í hvørjum, og inntrivið frá menniskjum á sjógvi og landi gerst størri, dálkingin gerst alsamt meiri umfatandi og náttúruøki hvørva.
Hetta hevði við sær, at 155 lond í 1992 undirskrivaðu sáttmálan um lívfrøðiligt margfeldi (Biodiversitetskonventiónina) á ráðstevnu í Rio de Janeiro.
Eitt av endamálunum við sáttmálanum er at varðveita lívfrøðiliga margfeldið á jørðini og at tryggja eina burðardygga gagnnýtslu av tí lívfrøðiliga margfeldinum.
Danska Fólkatingið samtykti at góðkenna sattmálan 21. november 1993, og Føroya Løgting samtykti 18.  desember sama ár at taka undir við góðkenningini. Føroyar eru sostatt partur av sáttmálanum.
Sáttmálin áleggur okkum at gera tjóðarætlanir fyri náttúruvarðveitslu.
Ikki øll lond hava nóg holla vitan um teirra náttúru til beinleiðis at seta tjóðarætlanir í verk. Hjá teimum vantar ein grundleggjandi fyritreyt fyri at seta tiltøk í verk, sum kunnu tálma óhepnum árini á náttúruna. Tí verður í 21. dagsskrá (Agenda 21) mælt til, at øll lond kanna lívfrøðiliga margfeldið í teirra nærumhvørvi. Hesar kanningar skulu vera støðið undir tjóðarætlanum.
Ivingarsamt er, um vit í Føroyum fylgja nóg væl við og hava eina nóg holla vitan um okkara náttúru til beinleiðis at seta tjóðarætlanir í verk. Sammett við nógv menningarlond er vitanin um okkara náttúru óivað stór; men skulu vit sammeta okkum við okkara grannalond, mugu vit uttan iva metast sum eftirbátar.
Ásannandi tørvin at fáa gjørt eina støðufrágreiðing um lívfrøðiligt margfeldi í Føroyum, setti táverandi umhvørvismálaráðharri Eilif Samuelsen í desember 1996 eina ritstjórn við umboðum frá Føroya Náttúrugripasavni, Fiskiransóknaðarstovuni og Føroya Jarðarráði til at skipa fyri arbeiðinum.
Við styttri og longri steðgi orsakað av vantandi arbeiðsorku er úrslitið av hesum arbeiði liðugt; tað er útgávan av bókini Føroya náttúra, lívfrøðiligt margfeldi. Bókin er ein støðufrágeiðing av okkara náttúru og nemur við vandar og hóttanir, ið náttúra okkara kann verða fyri.
Bókin er eitt samstarv millum 20 fakfólk av ymiskum slagi, umframt øðrum, sum á ymsan hátt hava virkað fyri at fáa bókina so fullfíggjaða sum til ber. Øllum hesum vil ritstjórnin fegin takka.
Bókin er fyrsta stigi á vegnum at uppfylla tann partin av sáttmálanum um lívfrøðiligt margfeldi, sum hevur við varðveitslu av plantum og dýrum í Føroyum at gera. Hetta fyri at geva myndugleikunum eina ábending um, hvør vitan er til taks, og hvør vitan vantar, áðrenn tær tjóðarætlanir verða gjørdar, sum sáttmálin ásetur. 
Fyri at bókin skal røkka so breitt sum til ber og ikki minst verða brúkilig til undirvísing í skúlunum ella sum støði undir undirvísingartilfari, valdu vit at biðja Føroya Skúlabókagrunn um at geva bókina út. Teimum vil ritstjórnin somuleiðis takka fyri eitt megnararbeiði.
Bókin er ikki minst ætlað almenninginum, og tað er okkara vón, at vit hava megnað at røkka so nógvum sum til ber, og eru við til at stuðla áhugan millum fólk til at varðveita náttúruna.
Í sambandi við arbeiðið at varðveita lívfrøðiliga margfeldið liggja stórar avbjóðingar fyri framman, tí í 2002 varð enn ein avtala millum lond samtykt. Hendan avtala hevur til endamáls at seta átøk í verk, sum steðga afturgongdini av plantum og djórum seinast í 2010. 
Ikki er long tíð til 2010, so um vit skulu gera nakað, sum munar, mugu vit fara ígongd beinanvegin.
Eitt nýtt yvirlit yvir fuglar og plantur, ið er gjørt eftir reglum hjá altjóða náttúrufriðingarstovninum IUCN vísir, at tað í Føroyum eru 54 sløg av fuglum og 74 sløg av plantum, sum eru í vanda fyri at doyggja út. Tað er tí okkara vón, at bókin um lívfrøðilig margfeldi fer at varpa ljós á  arbeiðið við náttúruvarðveitslu í Føroyum, áðrenn tað er ov seint. Við hesum orðum vil eg vegna ritstjórnina handa umhvørvismálaráðharranum Jacob Vestergaard bókina.
